
Chesús de Jaime Lorén 
(Calamocha, T., 1954 - Monte Comunismo, U.R.S.S., agosto de 1985).  

Montañero y aragonesista, muerto prematuramén a os trenta y un años dezaga d'aber coronau, 
o 4 d'agosto de 1985, o mon Comunismo (7.695 m., a mayor altura d'a U.R.S.S., en la Meseta de 
Pamir, Republica Socialista Sovietica de Tadjikistán). Lizenziau en Zenzias Biolochicas y en 
Farmazia entre os suyos estudios en ValenZia creó o «Seminario d'Estudios Aragoneses», en o 
cual organizó buen numero d'actividaz. En Madrid coneutó con o movimiento aragonesista 
universitario. Establiu como farmazeutico en Valenzia, siguió amplando conoixenzias en o suyo 
campo profesional, fendo-se Analista Clinico y Diplomau en Optica y Ortopedia. Yera, amás, 
miembro d'a Soziedad Valencana de Medicina de Montaña. Como montañero s'inizió a los 
dezisiet años y eba aszendiu a las más importans zimas d'os Alpes y l'Atlas, o Sistema Central y, 
mui espezialmén, os Pireneus, de os cuals estió asiduo visitán, como miembro d'o Centro 
Excursionista «Laguna de Gallocanta». Fundamén intresau por a luenga aragonesa, dedicó 
tamién gran parte d'o suyo tiempo a lo suyo estudio, difusión y cautibo literario. Colaboró con 
articlos en aragonés en diversos periodicos y revistas aragoneses y estió ganador d'o Premio 
«Alto Aragón» en 1984, con A finestreta’l Somardón. Obtenió menzión espezial en o V «Premio 
de Falordias», de 1981, con O pecau d’Agostín (publicada en Falordias II, Zaragoza, 1985, pp. 77-
81), anque a suya primera narrazión publicada estió As bacazions (en Falordias I,*Z., 1981, pp. 
31-36). Yera miembro de pleno dreito d'o Consello d’a Fabla Aragonesa. 

